कनकलता बरुआ ((22 दिसम्बर 1924 – 20 सितम्बर 1942)) भारत की स्वतन्त्रता सेनानी थीं जिनको अंग्रेजों ने १९४२ के भारत छोड़ो आन्दोलन के समय गोली मार दी। उन्हें बीरबाला भी कहते हैं। वे असम की निवासी थीं।[1]
17 साल की इस लड़की ने तिरंगा हाथ में लिए सीने पर गोली खाई थी ।
हम खुशकिस्मत हैं जो आज़ाद मुल्क में पैदा हुए । कुछ भी बोलने, खेलने और करने की आजादी हमें है । 15 साल की उम्र तक पहुंचते पहुंचते हमारे सामने करियर ऑप्शन खुल जाते हैं. कि हमें डॉक्टर बनना है, इंजीनियर, फौजी, नेता या म्यूजिक इंडस्ट्री में अपने को आजमाना है । लेकिन सौ साल पहले ऐसा नहीं था. तब बच्चा पैदा होने से उसके जिंदा रहने का स्ट्रगल शुरू हो जाता था । गुलामी की दीवारों में बचपन, जवानी, बुढ़ापा सब खिलकर मुरझा जाते थे. उस जमाने में जो स्वाभिमान की मार खाया होता था उसके सामने एक ही सवाल होता था-आजादी । और ऐसे लोगों को किसी उम्र, जाति, लिंग या क्षेत्र के बंधन में नहीं बांधा जा सकता । हर वर्ग से लोगों ने खुद को इस आग में झोंका। लेकिन कुछ को प्रसिद्धि मिली, कुछ को गुमनामी । असम की कनकलता बरुआ वैसी ही बलिदानी हैं जिनको प्रसिद्धि कम मिली. लेकिन इससे उनके नाम की लौ का उजाला कम नहीं होता. कनकलता के जीवन, आंदोलन और बलिदान से जुड़ी खास बातें -

1.

22 दिसंबर सन 1924 को पैदा हुईं कनकलता बरुआ । मां कर्णेश्वरी देवी और पिता कृष्णकांत बरुआ । गांव बारंगबाड़ी । जिला दारंग । घनाकांत बरुआ इनके दादा थे और जिले के टापमटाम शिकारी।
2.

पांच साल की थी कनकलता, मां चल बसी. पिता ने दूसरी शादी की. 13 साल की थी तो पिता भी गुजर गए. कुछ ही दिनों बाद सौतेली मां भी चली गईं. अब इस दुनिया में निपट अकेली रह गईं कनकलता. नानी ने उनको संभाला.
3.

जब वो सात साल की थी तो मई 1931 में पास के गांव गमेरी में क्रांतिकारी आए । सभा हुई । जिसे स्कूल के बच्चों ने आयोजित किया था । अपने मामा देवेंद्र नाथ और यदुराम बोस के साथ वहां कनकलता भी गई । वहां से उनके बालपन में क्रांति का अंकुर फूट गया । 
4.

8 अगस्त सन 1942 को मुंबई में कांग्रेस का अधिवेशन हुआ। वहां 'अंग्रेजों भारत छोड़ो' आंदोलन का प्रस्ताव पारित हुआ । इस आंदोलन में अपनी क्रांति के सपने को साकार करने कनकलता आ गईं.

5.

उम्र ऐसी थी कि घर वाले शादी का दबाव बना रहे थे. कनकलता पूरे मन से आंदोलन में जुटी थी. इसी बीच तेजपुर में तिरंगा फहराने का फैसला हुआ. 20 सितंबर सन 42 का दिन मुकर्रर हुआ. कनकलता के घर से 82 मील दूर गहपुर थाने पर तिरंगा फहराना था । तो सुबह घर के काम निपटाकर वो उधर चल दी I

6.

वहां रास्ते में कनकलता दोनों हाथों में तिरंगा लेकर चल रही थी I नेताओं ने सोचा कहीं लड़की डरकर लौट न जाए । उनकी कानाफूसी से कनकलता सब समझ गई । और उनको भरोसा दिलाया कि डरो मत । हम भागने नहीं क्रांति की आग में खुद को झोंकने आए हैं ।
7.

थाने तक पहुंचते पहुंचते भीड़ मतवाली हो गई । सबको जल्दी थी कि सबसे पहले हम झंडा फहराएं । थानेदार पीएम सोम था । वो भीड़ के आगे आ गया । कहने लगा कि आगे मत बढ़ो Iगोली चल जाएगी । कनकलता ने उससे कहा हम आपसे लड़ने नहीं, सिर्फ झंडा फहराने आए हैं ।
8.

थानेदार ने हड़काया कि अब एक इंच भी आगे मत बढ़ना । लेकिन उसको सुनने वाला कौन था । सबसे आगे कनकलता चली। सिपाही ने गोली चला दी I कनकलता का सीना बींध दिया । दूसरी गोली साथी मुकुंद काकोती को लगी । गोलियां चलनी बंद नहीं हुईं । गोलियां चलती रहीं लोग घायल होते आगे बढ़ते रहे । आखिर साथी रामपति राजखोवा ने तिरंगा फहरा दिया ।
9.

साथी शहीद मुकुंद की लाश तेजपुर नगरपालिका के लोग चुपके से जला दिए I लेकिन कनकलता का शव क्रांतिकारी ले जाने में कामयाब रहे । और उनके गांव ले जाकर दाह संस्कार किया I

10.

कहते हैं कि जिस सिपाही ने कनकलता पर गोली चलाई, वो पछतावे से भर गया । कि अपने ही देश की 17 साल की क्रांतिकारी को मैंने मार दिया । वो इतना ज्यादा परेशान हो गया कि इस कुएं में कूदकर जान दे दी।
